
Bazterretik Remi Riviere 
Loiako badia (Hendaia) 

«Liluragarria da, indarberritzeko ezin hobea» 

Nora Arbelbide 

Hendaia 

Pausa eguna du gaurkoa eta plazer handiz hartu ditu pare bat ordu Abadiako eremuan kokatua den Loiako badiaren bisitatzeko. Autoa Sokoa eta Hendaia arteko itsas bazterreko bideko aparkalekuan utzi eta, Abadia gaztelua aitzin, zuhaitzek babestu bidexkatik gaindi hamar bat minuta baizik ez da behar paradisu txikira iristeko. Azken egunetako euriekin bidea lerrakorra da, buztintsua. Funtsean, Remi Riviere kazetariak dioenez, hortik heldu da Loia izena. Dena lohia baita. Ura ere ardura hala da, marroia. «Gune zikina da, zentzu turistikoan. Baina, nik, preseski, horregatik dut maite. Biziz betea baita. Dena abere eta landare ezberdin daude bazter guztietan. Dena harri da ere, ez da hondarrik. Hobe horrela, jende gutxiago da». Udan ere, praktikoa da: «Hendaiako hondartza nagusian ez duzularik gehiago lekurik zure oihala pausatzeko, hemen lasaiago zaude, nahiz eta jendea izan». 

Eta eguraldia grisa delarik, ba, oraindik lasaiago: «Bai, ene badia dela erran nezake. Badakit ez naizela bakarra hori pentsatzen duena, baina ongi partekatzen badakigu!», dio irriz. 

Egia da ongi zaindua dela lekua. Abadia eremuko kontserbadorea den Ganix Grabieres maitasunez babesten du. Besteak beste, bidea hobetzeko eskailerak egin ditu egur puskekin. Ingurumena babesteko, berriz, hesiak eman ditu. Eremua bezala, Rivierek txikitatik ezagutzen du Grabieres. Sortetxea eremutik hurbil dauka. 

Badira gune batzuk bizian, zeinek bizi oso bat zeharkatzen baitute. Beti memento berezietan jotzen baita berengana. Ba, Rivierentzat hori da Loia. Hainbat oroitzapen bururatzen zaizkio hango usainak sentitu bezain laster. Nola txikitan palmak jantzi eta igerika ibiltzen zen, ur azpi lohitsuei begira. Nola nerabe zelarik lagunekin besta egin eta han gaineko pentzeetan lo gelditzen ziren, izarrak teilatu. Nola han bertan ere bestak egiten zituzten, harrien arteketan sua piztuz: «Orain ez genuke horrelakorik eginen, Ganixek baleki... Ez baita haizu! Baina bo, garaian eginak aipatzen ahal ditugu orain. Gero, aldiz, dena garbia uzten genuen, e!». Gaur egun akitua delarik du gustukoa horra etortzea: «Berrindartzeko. Gunea liluragarria da. Ez da gehiegi justifikatzerik, aski da begiratzea ulertzeko zergatik». 

Eta indarrak, anitz behar ditu Rivierek. Le Journal du Pays basque egunkarian astean 60 eta 70 orenez lan egiteaz aparte, AP eta EFE agentzientzat ari da, baita Euskal Irratientzat Herri Topa emankizuna dauka. 

Horrez gain, Ipar Euskal Herriko Prentsa Elkartearen lehendakaria da. Komunikabide orotako lekuko ehun bat kazetari biltzen ditu elkarteak. Garrantzitsua zaio horrelako bilguneak izatea: «Elkarren artean mintzatzeko, lehiakortasunetik at. Federatzaile da eta batzuetan babesle ere». Azken babesa, Irulegiko Irratiko kazetariei zuzendua. Jendarmeriara deituak izan ziren otsailean, agiri bategatik, haien hatz markak hartzeko. Bestalde, eztabaidak ere antolatzen ditu elkarteak. Joan den astean, adibidez, 1987ean hil zuten Burkina Fasoko Thomas Sankara lehendakariaz film bat pasa zuten Atalanten, elkartea laguntzaile. Rivierek hitza hartu zuen, Burkina Faso ongi ezagutzen baitu. Han hasi zen kazetari eta ez du behin ere ahantzi. 

Une honetan, hain zuzen, hango Ouaga FM irratiko Samsklejah kazetariak heriotza mehatxuak jaso ditu eta hori salatzen ahalegintzen da. 1998an hil zuten Norbert Zongo kazetariaren hiltzaileak ezagutuak izan arren, auzitegiak zuritu zituen denak larrazkenean. Agintariak baitira aferaren gibelean. Kazetariak oldartzera deitu zuen. Beso luzeak dituztenengandik jasoak ditu mehatxuak. 

Horretaz guztiaz ez delarik arduratzen, euskara ikasteko denbora izatea amesten du hendaiarrak: «Heldu den desafioa». 

